
						ৱিকিউৎসৰ পৰা

					

					


					
					
					এই পৃষ্ঠাটোৰ বৈধকৰণ হৈছে
আমি গৌৰৱ অনুভৱ কৰিছিলোঁ।’

 নেতৃত্ব লোৱাৰ কিছুদিনৰ ভিতৰতে তেওঁ সংগঠনটোৰ পুনৰ্গঠনৰ কামত মনোনিবেশ
কৰিবলগীয়া হৈছিল। দলৰ বহুতো কেডাৰ পুলিচৰ ওচৰত ধৰা পৰাত কেন্দ্ৰীয়
সমিতিৰ শীৰ্ষ নেতা কমৰেড বিশ্বাসকে ধৰি বহুতো নেতাৰ নাম ইতিমধ্যে পুলিচৰ
জ্ঞাত হৈ পৰিছিল। সেয়ে কেন্দ্ৰীয় সমিতিৰ চিটৱান জিলাত অনুষ্ঠিত বৈঠকত তৎক্ষণাৎ
দলীয় নেতাসকলৰ নাম সলনিৰ সিদ্ধান্ত লোৱা হৈছিল।

 বৰ্তমানৰ আন্তঃৰাষ্ট্ৰীয় মাওবাদী দলৰ সভাপতি হিচাপে কাৰ্যনিৰ্বাহ কৰি থকা চি
পি গাজুৱেল নামৰ এজন ব্যক্তিয়ে চিটৱানত অনুষ্ঠিত হোৱা কেন্দ্ৰীয় সমিতিৰ বৈঠকত
তেওঁলোকক নতুন নাম গ্ৰহণ কৰিবলৈ দিয়া আদেশৰ কথা মনত পেলাই কয়—
‘মোৰ কাৰণে এটা নাম বিচাৰি পাইছিলোঁ— প্ৰচণ্ড। মোৰ কাৰণে এই নামৰ উচ্চাৰণটো
কেৱল বৈপ্লৱিক চৰিত্ৰৰ ব্যক্তিৰ স’তেহে খাপ খাব যেন অনুভৱ হৈছিল। পিছদিনাখন
যেতিয়া আমি বৈঠকৰ কাৰণে গোট খাইছিলোঁ, কমৰেড বিশ্বাসে মোক গৌৰৱ
নামটো মোৰ ছদ্মনাম হিচাপে ল’বলৈ উপদেশ দিছিল। আৰু সেয়ে কমৰেড বিশ্বাসক
প্ৰচণ্ড নামেৰে নামকৰণ কৰা হৈছিল।’

 নাম পৰিৱৰ্তনৰ এই প্ৰক্ৰিয়াটোৰ পাছত ‘কমৰেড বিশ্বাস’ নামটো লাহে লাহে
নাইকিয়া হৈ পৰে আৰু প্ৰচণ্ড নামেৰে তেওঁ জাতীয় তথা আন্তঃৰাষ্ট্ৰীয় মঞ্চত পৰিচিতি
লাভ কৰে। চি পি গুজৱেলে এইক্ষেত্ৰত মন্তব্য কৰিছে— ‘তেওঁক প্ৰচণ্ড নামেৰে
নামকৰণ কৰা কথাটোত কোনো অসাধাৰণ কাৰণ লুকাই থকা নাই। ই এটা সাধাৰণ
আৰু আকস্মিক সিদ্ধান্ত আছিল। কোনো বৈপ্লৱিক চৰিত্ৰৰ কথা ভাবি এই নাম দিয়াৰ
পৰিকল্পনা কৰা হোৱা নাছিল, কিন্তু এই নামটোৱে এতিয়া খলকনি তুলিছে। এয়া
সঁচায়ে এক আমোদজনক কাহিনী।’

 গণযুদ্ধখনৰ আৰম্ভণিতে প্ৰচণ্ড নামটোৱে সংগঠনটোৰ সদস্যসকলৰ দৃষ্টি আকৰ্ষণ
কৰিছিল। নেপালৰ মাটিত জন্ম লোৱা এই বাঁওপন্থী আন্দোলনটোৰ নেতৃত্বই সৰ্বসাধাৰণৰ
মনত উৎকণ্ঠাৰ সৃষ্টি কৰিছিল। এই নামটোৱে তেওঁকো উৎসাহী আৰু সাহসী কৰি
তুলিছিল। বহুতে ভাবিছিল যে কমৰেড প্ৰচণ্ড এক কাল্পনিক চৰিত্ৰ মাথোন।


 কিন্তু মাওবাদীসকলৰ বৈপ্লৱিক কাৰ্যৰ ভৰপক সময়ত তেওঁলোকে সংঘটিত কৰা আক্ৰমণ আৰু প্ৰতি আক্ৰমণমূলক কাৰ্যবিলাকৰ জৰিয়তে প্ৰচণ্ডই জনসাধাৰণৰ মাজত নিজৰ অস্তিত্ব সবলভাৱে ঘোষণা কৰিবলৈ সক্ষম হৈছিল। কিন্তু কোনে তেওঁক এই নামেৰে বিভূষিত কৰিছিল সৰ্বসাধাৰণ জনতাৰ বাবে সি আজিও এক সাঁথৰ। আজি আনকি মাওনেতাগৰাকীয়ে নিজেও এই নামটোত মোহ আৰু পুলক অনুভৱ কৰে।

		 এই পৃষ্ঠাটো শেষবাৰৰ কাৰণে ২৮ নৱেম্বৰ ২০২২ তাৰিখে ১১:১৪ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

